
De iò vén-té lou non Vaticàn ? 

Dén le vié tens, lou Vaticàn l’ére lou non d’én tsenté de Roma, su 
lou bor drét dou Tevere, fran en fasse di Tsan de Mars é a dréte 
dou Gianicolo. 
Én co l’ére én térèn to béteun, maasàn é umiddou : to vaccou, 
bon maque pe méné le bétche. L’è pouéi itaye Agrippina que l’a 
fai de sé crouai vaccou én dzen jardèn tot en fieur, ba ou fon de 
la couta. 
Toujoù pérénque pe lou Vaticàn, l’ampéreur Néròn l’a fai fare én 
petchoù sirque privò ; son pouéi itò tchouò le prémié martire 
crétchèn, é cou afina l’apotre Piére que l’è entérò fran lénque. 
Dé adòn, sé tsenté l’è venù én sembetchérou sèye pe le payèn 
que pe le crétchèn, canque ou ten de l’ampéreur Costantén que, 
dén le-z-én dou 326 ou 333 apré Jézù Cri, l’a baillà odre de fare 
épiané lou sondzòn de la riva pe lé fare batì la prémiére          
bazeleucca dédiaye a Sen Piére. 
L’é maque dé lo 1870 que ou Vaticàn lé reste lou Sen Pére, méi 
l’è pa itò toujoù parai : en éfé dén lou Mié Éyadzou i restave ou 
palats dou Latràn, apré ch’é pouéi tramouò dén d’atre gro palats 
de Roma, coumme ou Quirinale, que ou dzor de vouéi l’è la     
rézidanse dou prézidàn de la répebleucca italienna. 

